
СЛОЎНІКАВАЯ ПРАЦА НА ЎРОКАХ 
ЛІТАРАТУРНАГА ЧЫТАННЯ  

Ў ПАЧАТКОВЫХ КЛАСАХ 

DICTIONARY WORK IN LITERARY READING 
CLASSES IN PRIMARY  

SCHOOL 

В.П. Бейнаровіч V. Beinarovich 
БДПУ (Мiнск) 

Нав. кір. – В.Г. Качан, канд. филал. навук, дацэнт 
 

У артыкуле разглядаецца слоўнікавая праца як від работы па развіцці 
маўлення малодшых школьнікаў, яе тэарэтычныя асновы і змест на 
ўроках літаратурнага чытання. 

Ключавыя словы: слоўнікавая праца, развіцце маўлення, 
малодшыя школьнікі. 

The article deals with vocabulary work as a kind of work on the 
development of speech of junior schoolchildren, its theoretical foundations 
and content in literary reading classes (Google Переводчик). 

Keywords: vocabulary, speech development, junior schoolchildren. 

  
Слова – найважнейшая адзінка мовы, носьбіт значэнняў. Словамі і іх спалучэннямі абазначаюцца канкрэтныя 

прадметы і паняцці, перадаюцца эмоцыі, выказваюцца думкі. Любое маўленчае выказванне складаецца са слоў 
і словазлучэнняў, пабудаваных ў пэўнай паслядоўнасці. Чым багацей слоўнікавы запас чалавека, тым шырэй ў яго 
магчымасці выбару больш дакладнага і выразнага афармлення думкі. 

Праблема неразумення вучнямі значэння слоў на ўроках літаратурнага чытання пры вывучэнні мастацкіх твораў 
набыла ў апошні час асаблівую актуальнасць у сувязі са зніжэннем узроўню падрыхтаванасці вучняў да ўспрымання 
беларускага маўлення. Назіранні за працэсам выкладання беларускай мовы і літаратурнага чытання, вывучэнне 
педагагічнага вопыту, аналіз вынікаў кантролю чытання вучняў сведчаць пра цяжкасці ў фарміраванні тэхнічных 
(правільнасць, хуткасць) і сэнсавых (свядомасць) якасцяў чытання, недасканаласць разумення тэкстаў пры ўспрыманні 
іх на слых, а таксама пры самастойным чытанні. Абумоўлена гэта, па-першае, дасягненнямі сучаснай псіхалогіі 
і псіхалінгвістыкі ў галіне маўленчага развіцця дзіцяці і псіхалогіі маўленчай дзейнасці, па-другое, навучанне 
аўдзіраванню і чытанню пры выкладанні беларускай мовы ва ўстановах агульнай пачатковай адукацыі з рускай мовай 
навучання знаходзіцца пад уплавам білінгвізму – узаемадзеяння кантактуючых блізкароднасных моў (рускай 
і беларускай), па-трэцяе, з бурным усплёскам развіцця тэхнічных сродкаў кніга перастала быць асноўным сродкам 

атрымання інфармацыі, вучні сталі менш чытаць мастацкай літаратуры, што, безумоўна, негатыўна паўплывала на 
пашырэнне слоўнікавага запасу.  

У метадычнай навуцы да 70-х гадоў ХХ стагоддзя ўзбагачэнне слоўнікавага запасу малодшых школьнікаў 
разглядалася як слоўнікавая работа, якая праводзілася на практычнай аснове пры падрыхтоўцы напісання 
сачыненняў, пераказаў, творчых прац (П. А. Афанасьеў, В. А Дабрамыслаў, М. А. Рыбнікава) [9, 19]. Слоўнікавы запас 
вучняў пашыраецца на працягу ўсяго навучання. Пагэтаму слоўнікавая праца адыгравае важную ролю ў працэсе 
навучання і павінна праводзіцца з улікам унутрыпрадметных сувязей паміж узроўнямі моўнай сістэмы. 

Пры вывучэнні беларускай літаратуры вучні павінны авалодаць не толькі пэўнымі ведамі, але і разнастайнымі 
ўменнямі і навыкамі, якія ўласцівы культурнаму, удумліваму чытачу, здольнаму паўнацэнна ўспрыняць мастацкае 
слова, самастойна ацаніць ідэйна-эстэтычныя вартасці літаратурнага твора. Менавіта гэтыя ўменні і навыкі 
гарантуюць дакладны і ўсвядомлены выбар слоў ў тыповых сітуацыях камунікацыі. У працэсе авалодання такімі 
ўменнямі надзвычай важная роля належыць слоўнікавай працы на ўроках літаратурнага чытання ў пачатковых класах. 

Слоўнікавая праца – мэтанакіраваная педагагічная дзейнасць, якая забяспечвае эфектыўнае засваенне 
слоўнікавага складу роднай мовы [1, с. 140]. 

Слоўнікавая праца – гэта планамернае пашырэнне актыўнага слоўніка дзяцей за кошт незнаёмых або цяжкіх для 
іх слоў [3, с. 15].  

Слоўнікавая праца – адзін з важнейшых відаў работы па развіцці маўлення малодшых школьнікаў. Змест 
слоўнікавай працы на ўроках літаратурнага чытання прадугледжвае ўзбагачэнне і пашырэнне слоўніка вучняў і можа 
праводзіцца ў такіх напрамках, як: 1) узбагачэнне мовы вучняў новымі словамі; засваенне новых значэнняў слоў 2) 
удакладненне значэння вядомых слоў шляхам назіранняў за прадметам, асэнсаванне слова ў кантэксце, устанаўленне 
асноўных істотных прымет паняцця, выражанага словам; 3) у працэсе назірання за словам у тэксце выясненне яго 
стылістычнай функцыі і асноўных лексічных катэгорый; 4) чытанне і аналіз мастацкіх твораў, багатых выяўленчымі 
сродкамі: метафарамі, эпітэтамі, параўнаннямі; 5) актывізацыя слоўніка вучняў, уключэнне як мага большай колькасці 
слоў у мову кожнага вучня, увядзенне слоў у сказ, засваенне спалучальнасці слова с іншымі словамі, правільнае іх 
ужыванне ў кантэксце [5, с. 320]. 

У якасці тэарэтычнай асновы слоўнікавай працы вылучаюць наступныя лексічныя і фразеалагічныя паняцці: 
лексічнае значэнне слова, адназначныя, мнагазначныя словы, словы з прамым, пераносным значэннем, сінонімы, 

антонімы, амонімы, агульнаўжывальныя словы, словы абмежаванага ўжывання (дыялектныя, прафесійныя, 
устарэлыя, новыя словы), запазычаная і спрадвечнабеларуская лексіка, фразеалагізмы [4, с. 119]. 

Асноўным метадычным прынцыпам ўзбагачэння слоўнікавага запасу малодшых школьнікаў з’яўляецца 
нарматыўна-стылістычны прынцып, які заснаваны на нарматыўным і адэкватным ужываннем лексемы ў тэкстах 
пэўнага стылю (для пачатковай школы гэта тэксты пераважна мастацкага стылю). 

Асноўнымі крыніцамі ўзбагачэння слоўніка вучняў пачатковых класаў з’яўляюцца ўрокі класнага і пазакласнага 
чытання, урокі беларускай мовы, экскурсіі і назіранні, спецыяльныя практыкаванні на лексіцы, звязаныя з аналізам 
мастацкага твора, з падрыхтоўкай да пераказаў і сачыненняў. Узбагачэнне слоўнікавага запасу школьнікаў з’яўляецца 
кампанентам працэсу навучання літаратурнаму чытанню, заснаваным на сістэмна-функцыянальным, камунікатыўна-
дзейнасным падыходах.  

На ўроках літаратурнага чытання ў пачатковых класах вучні не толькі атрымліваюць веды, удасканальваюць 
навыкі свядомага, правільнага, беглага і выразнага чытання, але і развіваюць мову, узбагачаюць, удакладняюць 
і актывізуюць слоўнік на аснове фарміравання канкрэтных уяўленняў і паняццяў. Назіранні за з’явамі прыроды, працай 
людзей, падзеямі, аналіз крыніц даюць настаўніку магчымасць на аснове канкрэтных уяўленняў развіваць іх слоўнік, 
удакладняць значэнне вядомых слоў і знаёміць з новымі. Знаёмства з новымі словамі адбываецца паслядоўна 
і сістэматычна. Настаўнік вучыць высвятляць сэнс незразумелых слоў, вучыць іх сачыць за словам у кантэнсце, 
раскрываць новыя значэнні ўжо вядомых слоў, гэта значыць, знаёміць з мнагазначнасцю слова, падбіраць словы 
з блізкім і супрацьлеглым значэннем. Усе гэта дапаможа вучням больш адказна ставіцца да слова, умела выбіраць 
словы для выражэння думкі. К. Д. Ушынскі казаў: «Дзіця, якое не прывыкла ўнікаць у сэнс слова, цьмяна разумее або 
зусім не разумее яго сапраўднага значэння і не атрымала навыку распараджацца ім свабодна ў вуснай і пісьмовай 
мове, заўсёды будзе пакутаваць ад гэтага карэннага недахопу пры вывучэнні ўсякага іншага прадмета» [6].  

На ўроках літаратурнага чытання вялікая ўвага надаецца лексічнаму боку слова. Перш за ўсё раскрываецца 
значэнне слоў, без якіх немагчыма зразумець мастацкі вобраз, падзею, галоўную думку твора ў цэлым. Спачатку 
вызначаецца, як апісаны прадмет, факт, падзея, з’ява, малюнак, потым усведамляецца, якую ролю ў яго ацэнцы 
маюць словы і ў якім сэнсе яны ўжываюцца. Слоўнікавая работа разам з чытаннем з’яўляецца вельмі каштоўным 
відам працы, паколькі спрыяе глыбейшаму засваенню зместу твора, яго ідэйнай накіраванасці. У працэсе чытання 
вучні пазнаюць мову, адчуваюць яе багацце, прыгажосць, дакладнасць, выразнасць, усведамляюць розныя адценні 

слоў. Аднак ўсё гэта магчыма пры ўмове, калі вучні дакладна разумеюць кожнае слова. У працэсе чытання вучні 
сустракаюць не толькі новыя словы, але і новыя значэнні слоў, якія ім ўжо знаёмыя. Таму слоўнікавую працу на ўроках 
літаратурнага чытання нельга адрываць ад аналізу зместу мастацкага твора, бо яна дапамагае раскрыццю галоўнай 
думкі твора і разуменню вучнямі дакладнасці, выразнасці, эмацыянальнасці роднай мовы. 

Развіццё ўвагі да слова, уменне адчуваць дакладнасць і прыгажосць вобразных выразаў, ужытых аўтарамі, 
раскрыццё гэтых выразаў у сувязі з усім зместам твора – усё гэта дапамагае выхаванню ў школьнікаў эстэтычнага 
густу, павышэнню культуры іх маўлення. 

